
“RAJA BERDAULAT, MENJUNJUNG KASIH TITAH DITAAT”.1

Saya menyeru agar kita bersama-sama meningkatkan ketakwaan kita
kepada Allah SWT dengan melaksanakan segala perintah-Nya dan meninggalkan
segala larangan-Nya. Marilah kita memberi sepenuh tumpuan kepada khutbah yang
disampaikan. Janganlah berbual-bual dan berleka-leka dengan telefon bimbit.

Semoga khutbah ini memberi manfaat kepada kita semua.

Mimbar menyeru kepada hadirin jumaat sekalian, agar marilah sama-sama
kita memberikan perhatian sepenuhnya untuk menghayati khutbah pada hari ini
yang bertajuk “RAJA BERDAULAT, MENJUNJUNG KASIH TITAH DITAAT”.

LAli Imran : 26.

Allah telah menjadikan fitrah manusia untuk hidup secara bermasyarakat,
memiliki pemimpin serta rakyat yang dipimpin. Jika kita telusuri sejarah
ketamadunan manusia sejak dahulu, kesemuanya memiliki daulah atau kerajaan
yang dipimpin oleh individu yang terpilih dalam kalangan mereka. Walau apa jua
kaedah penentuan pemimpin atau raja yang bertakhta, hakikatnya Allah SWT jualah
yang menentukan kepada siapa pemerintahan tersebut akan diamanahkan bagi

sesuatu negeri atau negara.

Hal ini dinyatakan dalam firman Allah SWT melalui Surah Ali Imran ayat ke-
26 yang dibacakan di awal khutbah ini yang bermaksud;

“Katakanlah (wahai Muhammad), Wahai Tuhan yang mempunyai kuasa
pemerintahan! Engkaulah yang memberi kuasa pemerintahan kepada sesiapa yang
Engkau kehendaki, dan Engkaulah yang mencabut kuasa pemerintahan dari
sesiapa yang Engkau kehendaki. Engkaulah juga yang memuliakan sesiapa yang
Engkau kehendaki, dan Engkaulah yang menghina sesiapa yang Engkau kehendaki.
Dalam kekuasaan Engkaulah sahaja, adanya segala kebaikan. Sesungguhnya
Engkau Maha Kuasa atas tiap-tiap sesuatu.”

Di negara kita ini, struktur tertinggi pemerintahan negara dipayungi oleh
Kebawah Duli Yang Maha Mulia Seri Paduka Baginda Yang di-Pertuan Agong, yang
bertindak sebagai Ketua Negara. Berdasarkan Perlembagaan Persekutuan, Perkara
32(1) memperuntukkan bahawa, Kebawah Duli Yang Maha Mulia Seri Paduka
Baginda Yang di-Pertuan Agong adalah Ketua Utama Negara bagi Malaysia. Maka
sebagai Ketua Utama Negara, Seri Paduka Baginda Yang di-Pertuan Agong
merupakan Ketua Tertinggi Persekutuan yang mempunyai keutamaan yang lebih
daripada orang lain di samping mempunyai kuasa yang luas dan penting dalam

menstabilkan negara dan melaksanakan urusan Kerajaan Persekutuan.

Sebagai rakyat yang patuh, kita hendaklah menjunjung kasih Kebawah Duli
Yang Maha Mulia Seri Paduka Baginda dan menumpahkan seluruh ketaatan kepada
Baginda sebagai pemimpin atau “Ulil Amri”, serta memuliakan Baginda, kerana ia
juga termasuk dalam salah satu perintah agama. Oleh itu, inilah tanggungjawab dan
kewajipan yang saling melengkapi antara satu sama lain dan akan membuahkan

natijah yang menyeluruh kepada semua.

10

Abu Bakrah Radiallahuanhu meriwayatkan bahawa Rasulullah
SAW bersabda:

‘Sultan  merupakan naungan Allah di bumi. Barangsiapa yang
memuliakannya maka Allah akan memuliakannya, dan barangsiapa yang
menghinanya maka Allah akan menghinanya.”

(Riwayat al-Baihaqi).

12

Naungan Allah di bumi merupakan perumpamaan betapa besar dan
beratnya tanggungjawab seorang sultan bagi memastikan syariat Islam difahami,
dihayati dan diamalkan oleh seluruh rakyat, serta memastikan dengan
kesempurnaan Islam, masyarakat dapat hidup rukun damai dalam sebuah
negara yang merdeka. Walaupun kadangkala ketentuan pemerintah tidak sesuai
dengan pandangan dan selera kita, namun selama mana keputusan tersebut
bertepatan dengan Hukum Syarak serta menjaga kepentingan umat Islam secara

keseluruhannya, maka ia wajib dipatuhi dan ditaati oleh seluruh rakyat.

13

Diriwayatkan oleh Abdullah bin Umar Radiallahuanhuma, sesungguhnya
Rasulullah SAW bersabda,;

“Mendengar dan mentaati (pemerintah) adalah wajib bagi setiap Muslim, sama
ada dalam perkara yang disukai ataupun yang tidak disukai, selagi dia tidak
diperintahkan melakukan kemaksiatan. Jika dia diperintahkan melakukan | 15
kemaksiatan, maka tidaklah (wajib) dia mendengar dan mentaati.

(Riwayat al-Bukhari)

Mentaati arahan dan titah pemerintah merupakan suatu tuntutan dalam Islam bagi
memastikan kestabilan dan keharmonian sesebuah negara berjaya dicapai dan
dikekalkan. Mana mungkin sesuatu negeri atau negara akan tenteram dan dapat | 1g
menikmati hidup rukun damai, jika rakyat dan pemimpin saling bercakaran dan

menyalahkan antara satu sama lain.

Imam al-Muzani Rahimahullah menyatakan dalam kitabnya Syarh al-Sunnah;

“Ketaatan kepada pemimpin hanya pada perkara yang diredai Allah ‘Azza wa

Jalla, dan menjauhi perkara yang dimurkai Allah.” 18

Sekiranya ada kesalahan atau kekurangan yang dilakukan oleh pemimpin yang
bersifat peribadi, atau tanpa melibatkan penindasan ke atas rakyat, maka ia
hendaklah ditegur dengan penuh hikmah dan beradab, dan bukanlah dengan | 419
mengangkat senjata dan menimbulkan huru-hara, yang akhirnya akan
menyebabkan kerugian kepada rakyat dan negara sendiri.

Melihat kepada pentingnya mentaati arahan raja sebagai pemerintah, Abu
Hurairah Radiallahuanhu pernah meriwayatkan daripada Rasulullah SAW dengan

sabda baginda,;
20

“Sesiapa yang mentaati aku, maka dia telah mentaati Allah. Sesiapa yang
mengingkari aku, maka dia telah mengingkari Allah. Sesiapa yang taat kepada
pemimpin, maka dia telah mentaati aku, dan sesiapa yang mengingkari pemimpin, 21

maka dia telah ingkar kepadaku.
(Riwayat Muslim).

Jika merujuk kepada hadis tersebut, jelas menggambarkan kepada kita
betapa pentingnya ketaatan kepada pemerintah, dan betapa besarnya ancaman
terhadap mereka yang ingkar terhadap titah seorang raja yang berdaulat, serta
beratnya tanggungjawab yang dipikul oleh seorang pemimpin umat Islam.

22

Dalam hidup bernegara, kita jangan hanya menumpukan kepada hasrat dan
matlamat dalam kehidupan di dunia semata-mata, akan tetapi dalam masa yang
sama, kita hendaklah sentiasa mencari peluang untuk bahagia di akhirat kelak.
Sama ada raja atau rakyat, kedua-duanya mempunyai peluang untuk mendapat
ganjaran syurga Allah SWT dalam membangunkan sesebuah negara.

23

‘lyadh bin Hamar al-Tamimi Radiallahuanhu meriwayatkan bahawa Rasulullah SAW
bersabda;

“Dalam kalangan penghuni syurga ada tiga golongan, iaitu sultan yang adil,
dipercayai serta disenangi rakyat, orang mukmin yang bertakwa yang lembut hatinya
kepada muslim yang lain, serta lelaki yang menjaga maruah serta banyak
bersedekah.”

(Riwayat al-Bazzar).

25

Sebagai rakyat Malaysia khususnya umat Islam di negara ini, kita bersyukur

kerana dianugerahi seorang pemerintah yang adil dan prihatin kepada masalah yang

dihadapi oleh rakyat. Di bawah pemerintahan Kebawah Duli Yang Maha Mulia
Seri Paduka Baginda Yang di-Pertuan Agong sebagai Ketua Negara, Baginda telah
berjaya melaksanakan tanggungjawab menerajui kepimpinan negara dengan baik | 2g
pada ketika rakyat menghadapi musibah dan keperitan hidup mendepani ujian besar
Pandemik Covid-19, yang sama sekali tidak pernah diduga. Baginda juga telah
menggunakan kebijaksanaan Baginda di dalam mengatasi dan mengimbangi
kestabilan politik tanah air yang suatu ketika dulu pernah melalui detik-detik

mencabar, dengan penuh hikmah dan adil.

Memberikan sepenuh ketaatan kepada raja, bukanlah bermaksud sebagai
rakyat biasa kita tidak boleh menegur dan bersuara untuk membina masa depan
yang lebih baik. Bagi tujuan tersebut, ada salurannya yang betul dan sesuai untuk
digunakan dan perlu elakkan diri dari meluahkannya di media sosial dan
mewujudkan provokasi secara tidak bermoral yang boleh merosakkan imej negara
di mata dunia. Janganlah kita hanya bertanya apakah yang negara boleh berikan 21
kepada kita? Akan tetapi bertanyalah kepada diri sendiri, apa sumbangan kita
kepada agama, bangsa dan negara. Bijak pandai ada menyatakan; Raja muafakat
dengan menteri, seperti kebun berpagar duri, betul hati kepada raja, tanda jadi

sebarang kerja, hukum adil untuk rakyat, tanda raja beroleh inayat.

Bagi mengakhiri khutbah pada kali ini, khatib menyeru dan mengajak seluruh
umat Islam supaya menghayati beberapa pengajaran berikut untuk dijadikan | 28

sebagai pedoman untuk kita;

1. Sebagai rakyat, kita hendaklah mensyukuri nikmat dianugerahkan
negara yang mempunyai sistem Raja Berperlembagaan, yang sangat unik dan
sentiasa menjaga kepentingan dan keagungan agama Islam.

2. Sebagai ketua keluarga, kita hendaklah mendidik generasi anak-anak
supaya menghormati Institusi Diraja Malaysia sebagai payung negara, agar negara
dapat mencapai kemajuan dan kestabilan pada masa akan datang.

3. Umat Islam hendaklah mentaati rajanya tanpa berbelah bahagi kerana

mentaatinya adalah perintah Allah SWT.

“Wahai orang-orang yang beriman, taatlah kamu kepada Allah dan taatlah
kamu kepada Rasulullah dan kepada “Ulil-Amri” (orang-orang yang berkuasa) dari
kalangan kamu. Kemudian jika kamu berbantah-bantah (berselisihan) dalam
sesuatu perkara, maka hendaklah kamu mengembalikannya kepada Kitab Allah (Al-
Quran) dan (Sunnah) Rasul-Nya, jika kamu benar beriman kepada Allah dan hari
akhirat. Yang demikian adalah lebih baik (bagi kamu), dan lebih elok pula
kesudahannya.”

(Surah al-Nisa : 59).

Marilah sama-sama kita bertakwa kepada Allah SWT dengan melakukan

ketaatan kepada-Nya dan menjauhkan diri daripada perbuatan keji dan maksiat. 4

17

Ya Allah! Jadikanlah kami antara hamba-Mu yang menjaga amanah. Kuatkan
iman kami agar menjauhi perbuatan khianat serta jauhkan kami termasuk dalam
golongan yang mengabaikan tanggungjawab dan jauhi negeri dan negara kami
daripada kehancuran disebabkan perbuatan rasuah, penyelewengan dan salah
guna kuasa. Serahkan tanggungjawab memimpin negara kami kepada hamba-Mu
yang amanah dan jujur serta tegas lagi berani menegakkan kebenaran dan

melaksanakan keadilan berlandaskan syariat.

18

Jadikanlah Ya Allah masjid dan surau di Negeri Selangor khususnya dan
amnya di seluruh Malaysia rumah-rumah-Mu yang aman, mempersatukan dan

menjadi nadi kekuatan ummah.

19

